
Mit unnerer Kärwe beginnt die goldene 
Joahreszeit, 

an de Bämm hängts schönste Obst weit un 
breit. 

Die Äcker sän scho längst olle gedrosche, 

die Bauere höüwe sich bestimmt a scho uff 
en kleene Umtrunk getroffe. 

Awa nid nur die Frucht wärd im Herbst 
verstaut, 

a Gartemöbl un Sonstiches wärd im Winter 
nid gebraucht. 

Un steht ma jetzt mit volle Hänn in de 
Schäüere do, 

wäs ma mit dam Zäüch als emol gar 
nimmer wu no. 

Drüm muss ma vorher des Loacha ab un zu 
a mol entrümpel, 

do flieche se dann nau, die alte Strohbünnl. 

Zwä Kambma höüwe se ogstift, 

die söllde die Ärbet schnall verricht. 

Uff m Ohänger wärd des Stroh schnall 
verlode, 

des is efacher wie jeden Bündl enzeln zu 
droche. 

Ziel war en Acker vom Landwirt daus der 
Ranch, 

ich gläb, dass n jeder von äüch kennt. 

Die erste Fuhr war douwe, unner Helfer 
mache scho widder kehrt, 

do säicht dar Bauer, „Männer, uff dam 
Acker seid ihr awa verkehrt!“ 

Nach kurzer Besprechung samt Ortskunde, 

macht des Stroh also no e Ehrenrunde. 

Für äüern Einsatz soch ich schönen Dank, 
trotz kleenem Malheur, 

a wenn ma als Kambma scho erkenne sölld, 
welchem Klaus der Acker ghört. 

Jeden Doach isses dieselbe Leier, 

mit seim Auto muss ma uff die Ärbet eier. 

Vielene von uns kummts do grod geläiche, 

wenn ma den Wach zur Ärbet konn zamme läiche. 

Dos sou e Mitfahrgelegenheit a international kann 
funktionier, 

wöllte emol en Kambma un sein bayrischer Arbeitskollech 
auprobier. 

Bis uff Faulbach führt se ihrn Wach in de Spessart nei, 

bisher hots immer funktioniert bei dane zwei. 

Wache na Baustelle in Hasloch hotte se zwar n grosse 
Umwach zu fohre, 

awa dank Fahrgemeinschaft konnte se trotzdam noch 
spore. 

Meistens wählt unnern Kambma als Auto sein rote Blitz, 

weil do isser sich sicher, mit dare Karre passiert ene nix. 

Des enzichste wos dam Auto fahlt, es is halt a nimmer sou 
jung, 

is ä funktionierende Zentralverriegelung. 

Fast täglich muss der Kambma seim Kollech ins 
Gedächtnis rück, 

dass der beim Aussteiche nid vergisst sein Knöpfle zu 
drück. 

Am Freitag Mittag wars wieder soweit, 



des Arbeitssoll für die Wuche war endlich erreicht. 

Beide wöllde se schnall häm, se hotte kee Zeit für 
Überstunde, 

doch jetzt kummts, der Fahrer hot sein Schlüssel nimmer 
gfunne. 

Überall wurd der Schlüssel gsücht, der Zeitdruck war groß, 

dahäm wart die Baustell, se müsse gleich los. 

Ich konns äüch verrot, se höüwe de Schlüssel gfunne, 

awa viel höüwe se domit nid gewunne. 

Im Zündschloss hot er n stecke losse, 

awa olle Türe wurde vorher manuell verschlosse. 

S bringt nix, er muss häm un mim Ersatzschlüssel widder 
kumme, 

Augerachnt n Höflder hot die Beide mit nach Kambe 
gnumme. 

Dahäm augstieche, do hot er bald scho widder könn fluch, 

hot er doch wärklich ä värtel Stunn nach seim 
Ersatzschlüssel müsse such. 

Sei Fraa hot n dann erstemol widder nach Faulbach 
chauffiert, 

scho s dritte Mol an dam Doach, hot er also die Umleitung 
passiert. 

Uff m Parkplatz okumme, hot er sein Opel uffgschlosse, 



Gott sei Dank is des Knöpfle an der Tür a gleich nach oben 
gschosse. 

Die Tür hot er eilig uff gerisse, 

de Schlüssel rümgedreht un die Karre ogschmisse. 

S värte Mol wöllt sich unnern Kerl die Umleitung awa spor, 

Die Idee war in Mofld mit der Fähre übern Me zu fohr. 

Doch wie s an sou em Doach halt is, wu nix will geling, 

tut die Fähre erstemol schiert 20 onnere Autos üwer dan 
Fluss nüwwer bring. 

Mit m Haufe Verspätung isser dann endlich uff der 
Baustelle eigetroffe, 

sei Helfer höüwe bestimmt scho des e oder onnere Bier 
gsoffe. 

Bua, häst de gscheiter deinen Beifahrer nid sou gut 
erzouche, 

dann häst de efach die Beifahrertür geöffnet und den 
Schlüssel aus m Zündschloss gezouche!  
  



Häützudoach braucht ma sich nimmer sou zu blochä, 

um in ner e Alm noch m gute Stückle Kas zu frochä. 

Kenn Berch muss ma mehr bezwing, 

nur die richtige Internetseite gilt´s zu finn. 

Im Internet stößt ma uff die verschiedenste Sennereie, 

un olle höüwe se nur die beste Leckereie. 

Vier Kambma Buwe höüwe sich also zamme gsellt, 

un höüwe für dahäm mol n gscheide Kas bestellt. 

Als dann die Lieferung endlich is eigetroffe, 

hot ma sich kurzer Hand zum Bier trinke zammegschlosse. 

E Fassle fein gebrautes Pils durch die Kehle rang, 

weil sou jung komme se ja a nimmer zam. 

Des Bier war dann spöter am Obend augetrunke, 

die Rechnung vom Kas höüwe se a gleich begliche, in dare 
Runde. 

Die Buwe sän also uff m Hämwach durchs Ort spaziert, 

un sän spondan no emol im Kalle eimarschiert. 

Do hot ma no des e oder onnere Kaltgetränk getrunke, 

den Obend höüwe se olle für gut befunne. 

Am nächste Morche konnt der Ene no nid grad aus de Ache 
schau, 

un wu sein Kas is, des wess er a nimmer sou ganz genau. 

Im ganze Haus hot er gsücht un nix gfunne, 

Dunnakeil! Wo is dann der Kas üwer Nacht hiekumme? 

Höüw ich dan jetzt irchnd wu vergasse, 

oder höüwe ma dan letzte Noacht wärklich scho gfrasse? 

Des Packle hot dan loange Wach von de Alpe her sicher 
passiert, 

nur dass sich dann die Spur in Kambe verliert? 

Zwä Doach spöter kriecht unnern Mo endlich ä Mail, 

do steht din, ä Fräündin müsst ihm emol was verzähl. 

Unnern Maibam wär unnerüm schö mit Tannewedel 
gschmückt, 

un zwischedinn steht n Karton, für den hot se sich emol 
gebückt. 

Uff dare Schachtel wär en Nome racht däütlich 
higschmiert, 

un din leid n Haufe Kas, sauber eilaminiert. 

Dem Bua woar gleich klar, welcher Nome uff dam Deckel 
steht, 

er hot sei Zäüch dann a sofort gholt, bevor n onnere no 
geht. 

Der Kas is also doch no gut bei m dahäm okumme, 

un vielleicht hot er ja no ä bissle Dannenodelaroma 
ogenumme. 

Kerle, ich kann dir nur gsoch, s nächste Mol stellst de dei 
Zäüch glei dähäm nei, 

oder prägst dir dei Versteckle e wene besser ei! 
  



Liewe Kärwegemänn, 

Zwä Coronajoahre höüwe ma scho hinner uns gelasse, 

tagtäglich müsse ma uns mit dam Thema befasse. 

Inzidenze, Hotspots un Mund - Nase – Bedeckungspflicht, 

sou ä Maske steht fei nid jedem gut zu Gsicht. 

Mir sän alle froh, wenn ma des Ding könne unne lasse, 

viele suche sich desdäwache dähäm was zu schaffe. 

In da Häusema Stroße wärd nid nur nüwwer s Hasle 
gschaut, 

do wärd zur Zeit a ä näüe Wohnung gebaut. 

Die Garage wärd zum Eicheheim umstrukturiert, 

guggts äüch ämol o, wenn ihr vorbei spaziert. 

Die Arbeite gehe sou langsam dem Ende zu, 

olle Beteilichte sehne sich scho nach ä bissle mehr Ruh. 

Scho jetzt werde alle Möglichkeite augenutzt, 

um für ä paar Stunn zu entkomme, dam Lärm un Schmutz. 

En Arzttermin in Wärzberch söllts sei, 

damit ma sich von der Baustelle für zwä Stunn konn befrei. 

Mim Auto geht´s also in die Großstadt nei, 

uff m gwohnte Parkplatz is zum Glück a no was frei. 

Die Handtasche gepackt, die Sunnebrill gericht, 

modisch sitzt die im Haar un nid im Gsicht. 

Die Schranke is uff, ä fremdes Auto fährt zum Parkplatz 
nei, 

do hinner kümmt keens, olles is frei. 

Der Waach der Fraa also direkt zur Arztpraxis führt, 

als se uff emol en Schloch am Kopf verspührt. 

Ganz verwirrt, sie konnts no nid sou racht versteh, 

musst se erst emol in Deckung geh. 

Sie schaut sich um, hot mich jemond gschloche? 

Keena do, nur dan Verlust von der Sunnebrille hot se zu 
bekloche! 

Der Übeltäter war schnall identifiziert, 

die Parkplatzschranke hot sich efach widder in der 
Horizontale positioniert. 

Nach dam Schock hot die Fraa des enzich Richtige 
gemacht, 

unn hot erstemol ihre Frisur wieder in Ordnung gebracht. 

Liewe Fraa, von äüerer Baustell sän mir kee solcher Witz 
bekannt, 

awa zum Glück für uns bist du in Wärzberch gäiche die 
Schranke gerannt. 

Ich hoff, mir müsse kee bleibende Schäde bei dir 
bekloache, 

awa s nächste Mol passt de uff, bevor sou ä Schranke will 
dich widder erschloache. 

